
ফেলিলা সহসা হেন মৃত্যু রঙ্গ ভূমে;

যেন সেই ঘোর যুদ্ধ ঘোরতর ক্রমে

হইতে হইতে হলো ঘোরতমময়!

বাড়িল দনুজ বল রজনী আগমে।

ভঙ্গ দিয়া দেব সৈন্য পলাইয়া ত্রাসে

হিমাদ্রি শেখরে গিয়া লইল আশ্রয়;

মূলেতে আশ্রয় যথা লয় বৃক্ষ ছায়া,

মধ্যাহ্নে রবির কর প্রখর নিরথি।

হেথা রণভূমে চণ্ডী একাকিনী মাত্র,

বিবর্ণাবরণী সতী স্বদল বিচ্ছেদে;

বিবর্ণ যেমন বারি পৃথকিলে কিছু

অম্বুরাশি অম্বু হতে। একাকিনী আর

বৃথা রণ ভূমে ভীমা থাকিতে না পারি

দেখা দিলা ধীরে ধীরে যথা দেবগণ।

সসন্ত্রমে উঠি সবে প্রণমিলা তাঁরে।

বসিলা শৈলেশ বালা শিলাপট্টোপরি;

বসিল অমর সৈন্য পরে একে একে

নীরবে, নীরবে যথা বসে খগকুল

নিশীথে বিটপে; মরি, লজ্জার তন্ত্রায়

অবসন্ন হয়ে যেন!—কেহ হেটমুখে,

কেহ দিয়া গালে হাত, কেহ তাকাইয়া

অনন্য মানসে এক দিকে। কতক্ষণে

